«Ա․Դ․Սախարովի անվան Մարդու իրավունքների պաշտպանության հայկական կենտրոն» ՀԿ-ն իր կարծիքն է ներկայացրել ՀՀ ֆինանսների նախարությանը՝ «Իրավական ակտերի նախագծերի հրապարկման միասնական կայքում» (https://www.e-draft.am/projects/2060/about) հրապարակված «ՀՀ կառավարության 2003թ․ դեկտեմբերի 24-ի №1937-Ն որոշման մեջ փոփոխություններ և լրացումներ կատարելու և ՀՀ կառավարության 2010թ․ ապրիլի 29-ի №566-Ն որոշումն ուժը կորցրած ճանաչելու մասին» ՀՀ կառավարության որոշման նախագծի (այսուհետ՝ նախագիծ) վերաբերյալ։

1. Մեր կարծիքով սույն նախագիծը կառուցվածքային և բովանդակային առումով վերանայման և լրամշակման կարիք ունի,  պետք է առանձնացնել և առանձին-առանձին մշակել սուբսիդիաների և դրամաշնորհների հատկացման կարգավորումները։

2. Սույն նախագիծն առաջին հերթին պետք է համապատասխանեցվի «Հասարակական կազմակերպությունների մասին» ՀՀ օրենքի (ասյուհետ՝ Օրենք), «Վարչարարության հիմունքների և վարչական վարույթի մասին» ՀՀ օրենքի, Վարչական իրավախախտումների վերաբերյալ և ՀՀ քաղաքացիական օրենսգրքերի, ինչպես նաև ՀՀ վարչական և քաղաքացիական դատավարության օրենսգրքերի պահանջներին։ Հետևաբար, սույն նախագիծը պետք է ներկայացվի հանրությանը փաթեթային տեսքով։

Եթե սույն որոշմամբ սահմանվում է, որ ձևավորվելու է հանձնաժողով, որն էլ իր հերթին պետության անունից անցկացնելու է մրցույթներ, ապա ենթադրվում է, որ մրցույթին մասնակցող հասարակական կազմակերպությունը (շահագրգիռ կողմը) պետք է ունենա լեգիտիմ ակնկալիք, որ մրցույթային հանձնաժողովի գործողություններն ու անգործությունը, ընդունած որոշումները հետագայում կարող է վիճարկել վարչական և/կամ դատական կարգով։ 

Սակայն, սույն նախագծի բովանդակությունից հասկանալի չէ, թե արդյոք այդ ձևավորված հանձնաժողովը վարչական մարմինն է, թե ոչ, կամ նրա ընդունած որոշումը վարչական ակտ է համարվելու, թե ոչ, եթե ոչ, ապա ինչու և ինչ կարգավիճակ են ունենալու դրանք, կամ դրանք վիճարկվելու են քաղաքացիական, թե վարչական դատավարության կարգով, ինչպես նաև՝ մրցույթին մասնակցող հասարակական կազմակերպությունն ու տվյալ հանձնաժողովն ինչպիսի հարաբերությունների մեջ են գտնվելու և նրանցից յուրաքանչյուրի պատասխանատվության մեխանիզմները որոնք են լինելու և որ օրենքով կամ ակտերով են կարգավորվելու, կամ ծագած վեճերի առկայության դեպքում ՀՀ ֆինանսների նախարարության դերը որն է լինելու։ Հարցերը բազմաթիվ են, որոնք կարող են առաջանալ նաև դատական վիճաբանությունների ընթացքում։

3. Անհասկանալի է նաև սույն նախագծով նոր կետի սահմանման բովանդակությունը (տես նախագծի 10․1 կետ), ըստ որի՝ եթե համապատասխան դրամաշնորհային պայմանագիրը կնքվի դրամաշնորհ ստացող հասարակական կազմակերպության հետ և վեց ամսվա ընթացքում դրամաշնորհային գումարը չտրամադրվի, ապա այդ պայմանագիրը կարող է լուծվել։ 

Եթե նման նախադրյալ կա, որ պայմանագիրը կնքելուց հետո հնարավոր է մինչև վեց ամիս դրամաշնորհը չհատկացվի, ապա մրցույթ անցկացնելու և պայմանագիր կնքելու իմաստն ինչումն է կայանում։ Հարկ է նկատել, որ նման պարագայում բախվելու ենք ՀՀ քաղաքացիական օրենսգրքով սահմանված «Պայմանագիր և օրենք» իրավակարգավորման հետ, համաձայն որի պայմանագրի լուծումը կողմերից մեկի (կողմից) նախաձեռնությամբ, այն էլ վաղաժամ, կամ պայմանագրային պարտավորությունները չկատարելու հիմքով, ապա այդ կողմը մյուսի կողմի նկատմամբ կրելու է պատասխանատվության և վնասների հատուցման ռիսկը։ Ուստի հարց է առաջանում, արդյոք նախագծի հեղինակներն այս հանգամանքի մասին մտածել են, թե ոչ և ինչպիսի հիմնավորումնեն ունեն այս կապակցությամբ։

4. Մենք համակարծիք են Իրավաբանների հայկական ասոցիացիայի այն կարծիքի հետ, որ սույն նախագիծը մշակելիս հաշվի չեն առնվել ՀՀ սահմանադրության 6-րդ հոդվածի (1-2-րդ մասեր), «Նորմատիվ իրավական ակտերի մասին» ՀՀ օրենքի 46-րդ հոդվածի պահանջները, հետևաբար, այն պետք է վերանայել և վերաամշակել՝ համապատասխանեցնելով ՀՀ գործող օրենսդրության պահանջներին և նոր հանրայնացնել։

5. Անշուշտ, ՀՀ ֆինանսների նախարարության կողմից մշակված սույն նախագիծը պետք է արտացոլի նաև «Հասարական կազմակերպությունների մասին» ՀՀ գործող օրենքի 9-րդ հոդվածով սահմանված պահանջները, հստակեցվի տվյալ հոդվածի բովանդակությունը և մշակվի դրա կիրարկումն ապահովող մեխանիզմները, այլ ոչ թե հիմք ընդունել միայն ՀՀ պետական բյուջեի մասին օրենքը կամ ՀՀ կառավարության լոկալ ակտը, որն էլ իր հերթին չի բխում «Նորմատիվ իրավական ակտերի մասին» ՀՀ օրենքի պահանջից։ 

6. Ի դեպ, որպես լրացուցիչ տեղեկատվություն․ ՀՀ պետական եկամուտների կոմիտեն, «Հասարակական կազմակերպությունների մասին» ՀՀ օրենքի համաձայն, ճանաչված է որպես պետական լիազոր մարմին, և շրջանառության մեջ է դրել իր և մի շարք հասարակական կազմակերպություններիս կողմից մշակված Օրենքում լրացումներ և փոփոխություններ կատարելու մասին Օրենքի նախագիծը, որը դեռևս չի ընդունվել։ Գործող Օրենքն իր մեջ ունի մի շարք կարգավորումներ, այդ թվում ՀԿ-ների կողմից ֆինանսական հաշվետվություններ ներկայացնելու և աուդիտի ենթարկվելու կարգի հարցեր։ 

Չնայած, ՀՀ օրենսդրությամբ դեռևս հստակ սահմանված չեն «դրամաշնորհ», «հասարակական կազմակերպություն», «հանրային շահ», «կամավորություն» կամ «կամավոր» և այլ կարևոր հասկացությունները, որոնք առնչվում են քաղաքացիական հասարակության կառույցներին և նրանց գործունեությանը, ուստի պետք է առաջին հերթին մշակել նաև այդ Օրենքում լրացում կատարելու մասին օրենքի նախագիծ, այնուհետև, սույն լրամշակված նախագծի հետ միասին ներկայացնել հանրային քննարկման։

Հետևաբար, հիմք ընդունելով վերոգրյալը, առաջարկում ենք ՀՀ ֆինանսների նախարարությանը, շրջանառությունից հանել սույն նախագիծը, մեր՝ շահագրգիռ հասարակական կազմակերպություններիս հետ համատեղ քննարկելուց և լրամշակելուց հետո միայն դնել հանրային քննարկման։

Միևնույն ժամանակ, առաջարկում ենք հետագայում ստեղծել պաշտոնական կայք և թվայնացնել բոլոր հայտարարությունները, մրցույթների անցկացման և տրամադրման վերաբերող բոլոր անհրաժեշտ փաստաթղթերը, ստեղծել էլեկտրոնային հարթակ՝ հաղորդակցության և հայտերի ներկայացման համար։

«Ա․Դ․Սախարովի անվան մարդու իրավունքների 
պաշտպանության հայկական կենտրոն» ՀԿ

